
Mengenali Penipuan Pelaburan

Minggu Pelabur Sedunia ataupun World Investor Week (WIW) merupakan kempen global selama seminggu
yang dipromosikan oleh Pertubuhan Antarabangsa Suruhanjaya Sekuriti atau International Organization of
Securities Commissions (IOSCO). Kempen ini meningkatkan kesedaran tentang kepentingan pendidikan dan
perlindungan pelabur, di samping mengetengahkan inisiatif pengawal selia sekuriti dalam kedua-dua bidang
tersebut. Pada tahun ini, WIW bertemakan “Daya Tahan Pelabur, Penipuan Digital dan Amaran Scam” [ “
Investor Resilience, Digital Deception and Scam Alert” ).

Bersempena dengan WIW, Brunei Darussalam Central Bank (BDCB) mengongsikan panduan praktikal bagi
membantu orang ramai membuat keputusan pelaburan yang bermaklumat, mengenal pasti tanda-tanda
amaran dan melindungi wang mereka dengan lebih baik. Sebagai sebahagian daripada usaha ini, artikel ini
memberi tumpuan kepada penipuan pelaburan serta perkara-perkara penting yang perlu awda semak
sebelum melaburkan wang awda.

Kenali Tanda-Tanda Penipuan Pelaburan

Bayangkan awda menerima mesej melalui media sosial atau WhatsApp yang menawarkan pelaburan
dengan pulangan luar biasa. Orang yang mengongsikan tawaran tersebut mendakwa telah memperoleh
keuntungan melalui skim tersebut dan menawarkan diri untuk membimbing awda melalui proses pelaburan
berkenaan. Kemudian, mereka memberitahu awda bahawa peluang tersebut akan berakhir tidak lama lagi.

Desakan untuk bertindak dengan segera merupakan satu tanda amaran.

Penipuan pelaburan boleh digambarkan sebagai peluang eksklusif, dan mungkin menggunakan nama atau
logo institusi yang sah untuk kelihatan meyakinkan. Sesetengah penipu mengambil masa untuk membina
kepercayaan dengan mangsa sebelum memperkenalkan peluang pelaburan. Mereka kemudian mungkin
mengarahkan awda ke aplikasi atau laman web yang seolah-olah menunjukkan bahawa pelaburan awda
telah memperoleh keuntungan. Namun, apabila awda cuba mengeluarkan wang tersebut, awda mungkin
diminta membayar yuran tambahan atau membuat bayaran lanjut sebelum wang itu kononnya boleh
dikeluarkan.

Lima Perkara untuk Disemak Sebelum Melabur
Sebelum melabur, buat semakan berikut:

1. Semak penyedia perkhidmatan kewangan
Cari nama syarikat serta aktiviti yang berkaitan dalam Senarai Pemegang Lesen BDCB. Hubungi
penyedia melalui saluran-saluran rasmi sahaja — Elakkan menghubungi menggunakan maklumat
yang diberikan oleh individu yang mempromosikan pelaburan tersebut.

Awda juga boleh menyemak Alert List BDCB untuk entiti yang perlu dihindari. Kedua-dua senarai
boleh didapati di laman sesawang BDCB di www.bdcb.gov.bn.


https://www.bdcb.gov.bn/regulatory/list-of-bdcb-licensees
https://www.bdcb.gov.bn/consumer/bdcb-alert-list

2. Persoalkan pulangan atau keuntungan yang dijanjikan
Janji pulangan atau keuntungan tinggi dengan risiko yang sedikit atau tanpa risiko merupakan tanda
amaran utama. Sentiasa tanya dan fahami bagaimana pelaburan itu menjana keuntungan, risiko yang
terlibat, serta yuran dan syarat pengeluaran yang dikenakan.

3. Semak ke mana wang akan dihantar
Berhati-hati jika awda diminta memindahkan wang ke akaun peribadi atau ke akaun yang tidak
sepadan dengan penyedia yang telah awda sahkan. Awda mungkin menghantar wang secara
langsung kepada penipu dan bukannya untuk pelaburan yang sah.

4. Lindungi maklumat perbankan awda
Jangan sekali-kali mengongsikan nombor PIN, kata laluan atau kod pengesahan dengan sesiapa.
Jangan benarkan sesiapa mengawal telefon atau komputer awda untuk “membantu” awda
melabur. Ini boleh memberi penipu akses kepada akaun awda dan membolehkan mereka
melakukan transaksi tanpa kebenaran atau mencuri wang awda.

5. Dapatkan nasihat daripada profesional yang mempunyai kelayakan dan lesen yang berkaitan.
Jika awda memerlukan nasihat mengenai pelaburan, dapatkan nasihat daripada profesional yang
dilesenkan oleh BDCB dan mempunyai kaitan dengan Brunei Darussalam Capital Markets Association
(BCMA). Mereka boleh membantu awda mengenal pasti matlamat kewangan, menilai toleransi risiko
dan mempertimbangkan strategi pelaburan yang sesuai dengan objektif jangka panjang awda.

Menjadi Mangsa Penipuan? Bertindak Segera.
Jika awda mengesyaki bahawa awda telah tertipu, bertindaklah dengan segera:

1. Hentikan sebarang pemindahan wang selanjutnya
Jangan hantar sebarang wang lagi, walaupun awda dimaklumkan bahawa bayaran tambahan
diperlukan untuk mengeluarkan atau mendapatkan semula wang awda.

2. Hubungi bank awda dan Talian Bantuan Anti-Penipuan
Maklumkan kepada bank awda dengan segera dan hubungi Talian Bantuan Anti-Penipuan di talian
16993.

3. Laporkan kepada pihak polis
Buat laporan kepada Pasukan Polis Diraja Brunei (PPDB] secepat mungkin. Simpan segala bukti
berkaitan penipuan tersebut dan jangan padam perbualan atau rekod transaksi awda. Berikan
maklumat yang berkaitan seperti mesej dengan pihak yang disyaki melakukan penipuan, rekod
pembayaran atau transaksi, butiran akaun bank, nombor telefon, akaun media sosial dan pautan
berkaitan. Maklumat ini boleh membantu pihak berkuasa menjalankan siasatan dan mengesan pihak
yang terlibat.

Dalam membuat pelaburan, jangan biarkan tekanan atau janji yang ditawarkan membuat awda terburu-buru
dalam mengambil keputusan. Sentiasa berhenti, semak dan pastikan kesahihannya sebelum awda melabur.



